
Minnisblað 

 

Lagt fyrir fund Fjölskylduráðs þann 9. mars 2018 

 

Efni: Aukið samstarf Fjölskylduþjónustu og Fræðslu- og frístundaþjónustu 

  

Að frumkvæði bæjarstjóra skipuðu sviðsstjórar Fjölskylduþjónustu og Fræðslu- og 

frístundaþjónustu starfshóp í byrjun árs 2017 sem hafði það að markmiði að koma 

með tillögur að aukinni samvinnu sviðanna með hagsmuni barna og ungmenna í 

sveitarfélaginu að leiðarljósi. Meginverkefni starfshópsins var að greina hvar verkefni 

sviðanna skarast og hvar væri hægt að ná fram meira samstarfi. Leita átti leiða til að 

styðja við fjölskyldur og greina vanda barna á fyrri stigum til að að koma í veg fyrir að 

vandinn þróist til verri vegar. Áhersla er á þverfaglega nálgun sérfræðinga beggja 

sviða aða málum fjölskyldna. Skipaður var sex manna samráðshópur, þrír fulltrúar frá 

hvoru sviði. Starfshópurinn ákvað í upphafi að leita upplýsinga og hugmynda hjá 

starfsfólki sviðanna beggja og unnið var út frá þremur spurningum: 

1. Hvaða hindranir eru í samstarfi á milli Fjölskyldu- og Fræðslu- og 

frístundaþjónustu? 

2. Hvaða hugmyndir sjá starfsmenn sem lausn á hindrunum og hvaða úrræði 

vantar? 

3. Hvaða nýbreytni í samstarfi þarf til að ná betri árangri? 

Starfshópurinn vann úr svörum starfsmanna og nýtti sér við gerð tillagna sem settar 

voru fram í byrjun sumars 2017. Niðurstöður hópsins miðuðust að því að auka 

samvinnu sviðanna um leiðir til að styðja við börn og fjölskyldur þeirra. Lögð var 

áhersla á að leggja fram tillögur sem stuðla að snemmtækri íhlutun, aukinni 

þverfaglegri samvinnu, forvörnum og nýbreytni. 

Unnið hefur verið að því að endurskoða ferla, styrkja tengsl við Fræðslu- og 

frístundaþjónustu o.fl.  Haldið var málþing í byrjun desember og voru fengnir 

sérfræðingar frá Herning í Danmörku til að kynna nýjar leiðir. Málþingið var vel sótt af 

starfsfólki beggja sviða. 

Þrír starfsmenn verða ráðnir hjá Fjölskylduþjónustu til að sinna nemendum leik- og 

grunnskóla í samvinnu við starfsfólk Fræðslu- og frístundaþjónustu, lausnarteymi 

skólanna, stjórnendur og ekki síst foreldra. 

Verkefnastjóri hefur nú þegar verið ráðinn og hefur hún störf í byrjun maí. Auglýst var 

eftir tveimur sérfræðingum til að starfa með verkefnastjóranum og sóttu 51 um þær 

stöður. Nú stendur yfir úrvinnsla umsókna og ráðningarviðtöl eru að hefjast. 

Stefnt er að því að verkefnið fari af stað á nýju skólaári, haustið 2018. Þrjú skólahverfi 

munu vinna að þróuninni ásamt samráðshópnum og starfsmönnunum þremur sem 

ráðnir eru í verkefnið. Auk samráðshópsins sem fer fyrir þróun verkefnisins hefur verið 

sett á laggirnar samræmingarteymi þvert á sviðin sem vinnur sameiginlega að 

lausnum einstaklingsmála ásamt skólum bæjarins. Einnig er hópur meistaranema í 

verkefnastjórnun við Háskólann í Reykjavík að vinna í samvinnu við samráðshóp 

sviðanna að gerð verkferla og handbókar um starfið. Þeirri vinnu lýkur í maí.  

Hér er um áhugavert þróunarverkefni að ræða með það að markmiði að styðja við 

börn og fjölskyldur í sveitarfélaginu. Leitast verður við að koma snemma að málum, 

veita viðeigandi stuðning, veita samræmda þjónustu og auka lífsgæði barna. 

 

Hafnarfjörður 6. mars 2018 

Rannveig Einarsdóttir,  

Sviðsstjóri Fjölskylduþjónustu. 

 


